
благоверному князю 
Александру Невскому

Тропарь, глас 4.
Яко благочестиваго корене/ пречестная отрасль 

был еси, блаженне Александре,/ яви бо тя Христос, 
яко некое Божественное сокровище Российстей 
земли,/ новаго чудотворца, преславна и богоприятна./ 
И днесь сошедшеся в память твою верою и любовию,/ 
во псалмех и пениих радующеся славим Господа,/ 
давшаго тебе благодать исцелений,/ Егоже моли 
спасти град сей,/ и державе Российстей/ богоугодней 
быти,// и сыновом Российским спастися.

Кондак, глас 8.
Яко звезду тя пресветлу, почитаем, от востока 

возсиявшую и на запад пришедшую,/ всю бо страну 
сию чудесы и добротою обогащаеши/ и просвещаеши 
верою чтущия память твою, Александре блаженне./ 
Сего ради днесь празднуем твое успение, людие 
твои сущии:/ моли спасти Отечество твое/ и вся 
притекающия к раце мощей твоих и верно вопиющия 
ти:// радуйся, граду нашему утверждение.

АКАФИСТ
благоверному князю 
Александру Невскому

Кондак 1
Избра́нному воево́де земли́ Росси́йския, све́тлому 

украше́нию Це́ркве Правосла́вныя, свято́му благо-
ве́рному вели́кому кня́зю Алекса́ндру Не́вскому, 
похва́льная воспису́юще, я́ко ве́рою враги́, ви́димыя 
же и неви́димыя, победи́вшему, и в ве́ре свое́й, по 
рече́нию апо́столову, доброде́тель, в доброде́тели же 
ра́зум, в ра́зуме же воздержа́ние, в воздержа́нии же 
терпе́ние, в терпе́нии же благоче́стие, братолю́бие 
и любо́вь яви́вшему со умиле́нием и ра́достию 
возопии́м: 
Ра́дуйся, святы́й благове́рный вели́кий кня́же 
Алекса́ндре.

Икос 1
Со А́нгелы и все́ми святы́ми предстои́ши ны́не 

Христу́, блаже́нне Алекса́ндре, моля́ся о любо́вию 
чту́щих тя: те́мже, помина́юще, я́ко, измла́да Христа́ 
возлюби́в, к небе́сным ду́хом прилепи́лся еси́, без-
пло́тных подража́в житию́, ублажа́ем тя, вопию́ще: 

Ра́дуйся, ко́рене благочести́ваго о́трасле пречест-



4

на́я; ра́дуйся, благове́рия пре́дков насле́дниче. 
Ра́дуйся, доброде́телей отца́ боголюби́ваго 
подража́телю; ра́дуйся, кро́тости и благоче́стия 
ма́терняго прее́мниче. 
Ра́дуйся, вождю́ к Небесе́м ста́да своего́ христо-
люби́ваго: ра́дуйся, в житии́ всех рабо́в Бо́жиих 
дру́же и ревни́телей благоче́стия собесе́дниче. 
Ра́дуйся, преподо́бных ли́ка богосве́тлаго сопри-
ча́стниче; ра́дуйся, ве́ры Христо́вы непобеди́мый 
испове́дниче. 
Ра́дуйся, во́лею му́чениче, сликовству́яй ны́не 
со́нму му́чеников добропобе́дному; ра́дуйся, хри-
стиа́нскаго упова́ния и любве́ всем нам де́вствен-
ный пропове́дниче.
Ра́дуйся, уста́вов и чи́на церко́внаго благоле́пного 
ревни́телю; ра́дуйся, ве́рных чад Це́ркви и уго́д-
ников Бо́жиих сонасле́дниче. 

Ра́дуйся, святы́й благове́рный вели́кий кня́же 
Алекса́ндре.

Кондак 2
Ви́девшие ле́поту лица́ и теле́снаго во́зраста твое-

го́, новогра́дстии лю́дие ра́довахуся и славля́ху Бо́га, 
взира́юще на тя: мы же, помина́юще светле́йшия 
па́че со́лнца доброде́тели твоя́, блаже́нне Алекса́н-
дре, просла́вившему тя Го́сподеви пои́м: Аллилу́иа.

Икос 2
Разуме́л еси́, богому́дре Алекса́ндре, я́ко прехо́дит 

о́браз ми́ра сего́, еди́но же есть на потре́бу челове́ком, 
е́же благоугоди́ти Го́сподеви: сего́ ра́ди измла́да от 
любве́ к ми́ру и я́же в ми́ре уклони́лся еси́, возжделе́в 
же зде су́щими стяжа́ти небе́сная, я́ко ве́рный раб 
Го́споду во всем житии́ неле́ностно послужи́л еси́. 
Те́мже вопие́м ти: 

Ра́дуйся, подви́жниче ве́ры, угожде́ние Бо́гу 
па́че всего́ предызбра́вый; ра́дуйся, подо́бие 
Авраа́му во всем житии́ непоро́чно пред Бо́гом 
пожи́вый. 
Ра́дуйся, Исаа́ково послуша́ние показа́вый; 
ра́дуйся, путе́м Иа́ковля смиренному́дрия 
ходи́вый. 
Ра́дуйся, Ио́сифову чистоту́ и целому́дрие 
стяжа́вый; ра́дуйся, Моисе́ову любо́вь к лю́дем 
свои́м в себе́ яви́вый. 
Ра́дуйся, я́коже Самуи́л чи́ста себе́ от вся́каго 
любостяжа́ния соблюда́вый; ра́дуйся, кро́тостию 
Дави́довою враги́ своя́ победи́вый. 
Ра́дуйся, Петро́вой пла́менней ве́ре поревно-
ва́вый; ра́дуйся, с Па́влом и́гу Христо́ву себе́ 
порабо́тивый. 
Ра́дуйся, богому́дрие Иоа́нново по́двигом 

поуче́ния в сло́ве Бо́жием сниска́вый; ра́дуйся, 
мно́гих святы́х доброде́тели в себе́ совокупи́вый. 

Ра́дуйся, святы́й благове́рный вели́кий кня́же 
Алекса́ндре.

Кондак 3
Си́лою ве́ры стяжа́л еси́, блаже́нне Алекса́ндре, 

вы́сшее любому́дрие, его́же ра́ди, презира́я плоть, 
прилежа́л еси́ о души́ безсме́ртней: те́мже ублажа́ю-
ще тя, я́ко стяжа́вша ны́не безсме́ртие, вопие́м про-
сла́вившему тя Христу́: Аллилу́иа.

Икос 3
Име́яй всегда́ пред очи́ма свои́ма Го́спода, 

тре́звенно пожи́л еси́, блаже́нне Алекса́ндре, и 
вся я́же твори́л еси́, творя́ во сла́ву Бо́жию, угоди́л 
еси́ Бо́гу, Ему́же предстои́ши ны́не с ли́ки от ве́ка 
угоди́вших: те́мже ра́дующеся о тебе́, зове́м ти: 

Ра́дуйся, и́стиннаго трезве́ния подви́жниче; 
ра́дуйся, спаси́тельнаго созерца́ния люби́телю. 
Ра́дуйся, наста́вниче наш в по́двиге от ми́ра уда-
ле́ния; ра́дуйся, стяжа́телю соверше́ннаго да́ра 
бо́дрственнаго себе́ внима́ния. 
Ра́дуйся, вся́кого безслове́снаго вожделе́ния тве́р-
дый противобо́рниче; ра́дуйся, благоче́стия до́б-
рый подви́жниче, преуспе́вый в ра́зуме и дея́нии. 

Ра́дуйся, я́ко си́лою моли́твы препобеди́л еси́ 
диа́вольская искуше́ния; ра́дуйся, я́ко себе́ от 
греха́ огради́л еси́ после́дних воспомина́нием. 
Ра́дуйся, я́ко возлюби́л еси́ душе́ю е́же о 
небе́сных помышле́ние; ра́дуйся я́ко преуспе́л 
еси́ в неле́ностных я́же к Бо́гу моли́твенных 
предстоя́ниих. 
Ра́дуйся, я́ко все житие́ свое́ освяща́л еси́ 
непреста́нным и́мене Бо́жия призыва́нием; 
ра́дуйся, я́ко угожда́л еси́ Го́сподеви вся́ким 
благоугожде́нием. 

Ра́дуйся, святы́й благове́рный вели́кий кня́же 
Алекса́ндре.

Кондак 4
Бу́ри искуше́ний воздвиго́ша врази́ и проти́ву 

тебе́ блаже́нне Алекса́ндре. Ты же препобеди́л 
еси́ сия́ си́лою благода́ти Христо́вы: те́мже ны́не, 
к ти́хому приста́нищу прите́к, с ли́ки искуше́нных 
в ми́ре, победи́вших же мир, вопие́ши Христу́: 
Аллилу́иа.

Икос 4
Слы́шав Па́вла, глаго́люща: «Вся́к подвиза́йся от 

всех возде́ржится», вся в уме́ты вмени́л еси́, блаже́н-
не Алекса́ндре, да Христа́ приобря́щеши: по́двигами 

же отверже́ния себе́ и ко благи́м дело́м принужде́ния 
стяжа́л еси́ свобо́ду сла́вы чад Бо́жиих: те́мже убла-
жа́юще тя, вопие́м ти такова́я: 

Ра́дуйся, о́браз отверже́ния себе́ нам показа́вый; 
ра́дуйся, ноше́нию креста́ в после́довании Христу́ 
нас научи́вый. 
Ра́дуйся, плоть со страстьми́ и похотьми́ ея́ 
попра́вый; ра́дуйся, житие́м твои́м суету́ ми́ра 
обличи́вый. 
Ра́дуйся, вся́кое пристра́стие земно́е от себе́ 
отгна́вый; ра́дуйся, ра́зум свой в послуша́ние 
ве́ры плени́вый. 
Ра́дуйся, во́лею свое́ю благо́е и́го за́поведей 
Христо́вых подъя́вый; ра́дуйся, се́рдце свое́ от 
вся́кие стра́сти душевре́дныя чи́сто сохрани́вый. 
Ра́дуйся, себе́ Бо́гу всесоверше́нне преда́вый; 
ра́дуйся, чрез все житие́ свое́ Бо́гу послужи́вый. 
Ра́дуйся, соверше́нием за́поведей любо́вь к себе́ 
Бо́жию стяжа́вый; ра́дуйся, насле́дие Ца́рствие 
благоугожде́нием Бо́гу улучи́вый. 

Ра́дуйся, святы́й благове́рный вели́кий кня́же 
Алекса́ндре.

Кондак 5
Боготе́чною звездо́ю прише́л еси́ в ми́ре, блаже́нне 

Алекса́ндре, блиста́ющ сла́вою и доброде́телию: 

те́мже ны́не сия́еши на Небесе́х сла́вою ве́чною с 
ли́ки пра́ведник, с ни́миже вы́ну воспева́еши Христу́: 
Аллилу́иа.

Икос 5
Ви́девше тя, блаже́нне Алекса́ндре, николи́же 

во бра́нех побежда́ема, всегда́ же побежда́юща, 
неве́рнии еди́наго и́мене твоего́ устраша́хуся, мы 
же, помина́юще испо́лненное ве́ры му́жество твое́, 
ублажа́ем тя, глаго́люще: 

Ра́дуйся, до́блественный в защи́ту ве́ры и Це́ркве 
вои́телю; ра́дуйся, своея́ земли́ му́жественный 
защити́телю. 
Ра́дуйся, наве́тов вра́жиих му́дрый разори́телю; 
ра́дуйся, ми́ра безпо́мощных си́льный огра-
ди́телю. 
Ра́дуйся, во́инства све́йскаго на брега́х Не́вских 
сла́вный победи́телю; ра́дуйся, безопа́сности всея́ 
се́верныя страны́ земли́ Росси́йския охрани́телю. 
Ра́дуйся, злых ко́зней инове́рия, подви́гших чу́ж-
дую рать на зе́млю на́шу, разруши́телю; ра́дуйся, 
зако́нов пра́вды богоукрепля́емый утверди́телю. 
Ра́дуйся, Пско́ва, оте́чества святы́е О́льги, 
свободи́телю; ра́дуйся, ненави́девших ми́ра 
умири́телю. 
Ра́дуйся, бу́йства неустро́енный в ты́я дни Лит-

вы́ укроти́телю; ра́дуйся, во всех сих бра́нех 
христолюби́ваго во́инства своего́ му́дрый пред-
води́телю. 

Ра́дуйся, святы́й благове́рный вели́кий кня́же 
Алекса́ндре.

Кондак 6
Пропове́дника кро́тости и терпе́ния яви́л еси́ себе́, 

блаже́нне Аллекса́ндре, посреди́ пресла́вных побе́д 
твои́х: те́мже и стяжа́л еси́ сугу́бый вене́ц от Царя́ 
Христа́, Ему́же предстои́ши ны́не, вопия́: Аллилу́иа.

Икос 6
Провозсия́л еси́, блаже́нне Алекса́ндре, па́че 

му́жества, терпе́нием твои́м, его́же стяжа́л еси́, 
взира́я на Нача́льника ве́ры и Соверши́теля Иису́са, 
и́же вме́сто предлежа́щия ему́ ра́досте претерпе́ 
крест: те́мже восхваля́юще тя, усе́рдно вопие́м: 

Ра́дуйся, до конца́ в по́двизех служе́ния Бо́гу пре-
терпе́вый; ра́дуйся, терпе́нию Христо́ву ве́рно 
подража́вый. 
Ра́дуйся, си́лу за́поведи Христо́вы, я́же о любви́ 
ко враго́м, прему́дре уразуме́вый; ра́дуйся, и 
согре́шшим проти́ву тебе́ изба́вленным тобо́ю 
лю́дем любо́вь и́стинную показа́вый. 
Ра́дуйся, во искуше́нии от наро́да своего́ хи́трость 

лука́вого прозре́вый; ра́дуйся, ми́рным отбы́тием 
свои́м из земли́ своея́ зло́бу врага́ попра́вый. 
Ра́дуйся, и во всем житии́ свое́м ухищре́ния са-
таны́ проразуме́вый; ра́дуйся, зло́е благи́м, по 
апо́столу, вы́ну препобежда́вый. 
Ра́дуйся, па́ки, в годи́ну ско́рби, в по́мощь оскор-
би́вшему тя Новугра́ду предуспе́вый; ра́дуйся, 
сего́ ра́ди пла́менную любо́вь от наро́да своего́ 
себе́ сниска́вый. 
Ра́дуйся, Бо́жия посеще́ния, боле́зни и лише́ния 
со упова́нием терпе́вый; ра́дуйся, сего́ ра́ди све́т-
лый вене́ц от Го́спода стяжа́вый. 

Ра́дуйся, святы́й благове́рный вели́кий кня́же 
Алекса́ндре.

Кондак 7
Хотя́й провозсия́ти тебе́ все́ми доброде́тельми, 

блаже́нне Алекса́ндре, Влады́ка Христо́с призва́л 
есть тебе́ к служе́нию лю́дем твои́м во дни посеще́ния: 
ты же притяжа́л еси́ к терпе́нию смире́ние, его́же 
ра́ди ны́не превознесе́н еси́, предстоя́ Бо́гу с пе́снию: 
Аллилу́иа.

Икос 7
Ди́вно бе ви́дети, ка́ко непобеди́мый вои́тель сми-

ре́нно преклоня́ет главу́ свою́ пред неве́рными, и́хже 

посла́ Госпо́дь на лю́ди своя́ ра́ди грех их: ди́вно ж 
есть и воспомяну́ти непобеди́мое смире́ние твое́, 
блаже́нне Алекса́ндре, и́мже и Го́сподеви благоуго-
ди́л еси́, и лю́ди своя́ спасл еси́. Те́мже благода́рно 
вопие́м ти: 

Ра́дуйся, смире́ния Госпо́дня подража́телю; 
ра́дуйся, подоба́ющаго богопоста́вленным 
вла́стем почита́ния учи́телю. 
Ра́дуйся, вся́кого превозноше́ния противобо́рче; 
ра́дуйся, и́стиннаго послуша́ния подви́жниче. 
Ра́дуйся, всем нам о́бразе ве́рнаго Бо́гу служе́ния; 
ра́дуйся, нача́льствующим наста́вниче в богопри-
я́тном лю́дем предстоя́нии. 
Ра́дуйся, подвла́стных руководи́телю в богозапо-
ве́данном предержа́щим вла́стем повинове́нии; 
ра́дуйся, я́ко мно́гажды ра́ди бла́га люде́й свои́х 
путьше́ствовал еси́ к безбо́жным, ни во что́же 
вменя́я я́же от них испыта́ния. 
Ра́дуйся, я́ко не устраши́лся еси́, призва́в Бо́га, 
приити́ к Баты́еви, исполня́я его́ веле́ние; 
ра́дуйся, я́ко мно́гащи воспринима́л еси́ на себе́ 
стра́шный отве́т о неразу́мных наро́да своего́ 
воста́ниих. 
Ра́дуйся, я́ко огради́л еси́ лю́ди твоя́ от зловре́д-
наго с неве́рными обще́ния; ра́дуйся, я́ко му́дре 

огради́л еси́ в земли́ свое́й оте́ческия до́блести и 
преда́ния. 

Ра́дуйся, святы́й благове́рный вели́кий кня́же 
Алекса́ндре.

Кондак 8
Стра́нническое житие́ преше́л еси́ на земли́, бла-

же́нне Алекса́ндре, не ве́дый поко́я в труде́х свои́х 
и не имы́й зде пребыва́ющаго гра́да, но гряду́щаго 
взыску́яй: сего́ ра́ди ны́не, блаже́нне, всели́лся еси́ в 
ве́чных оби́телех, вы́ну поя́ Бо́гу: Аллилу́иа.

Икос 8
Все́ю душе́ю послужи́в Го́споду и всем жити-

е́м свои́м благоугоди́в ему́, просла́вился еси́ благо-
че́стием, его́же ра́ди и испове́дник яви́лся еси́ ве́ры 
Христо́вы, блаже́нне Алекса́ндре: помина́юще у́бо 
по́двиг испове́дничества твоего́, вопие́м ти: 

Ра́дуйся, зло́бы неве́рных не устраши́выйся; 
ра́дуйся, тва́ри па́че Созда́вшаго не послужи́вый. 
Ра́дуйся, со́лнцу и огню́ в ста́не безбо́жных не по-
клони́выйся; ра́дуйся, ве́ру свою́ во искуше́нии 
сохрани́вый. 
Ра́дуйся, веле́нию безбо́жному не покори́выйся; 
ра́дуйся, тве́рдый пропове́дник ве́ры пред неве́р-
ными себе́ яви́вый. 

Ра́дуйся, с сугу́бою сла́вою, по испове́дании свое́м, 
в зе́млю свою́ возврати́выйся; ра́дуйся, во всем 
житии́ ве́рным ве́ре отце́в пребы́вый. Ра́дуйся, 
от ле́сти инове́рия прему́дре уклони́выйся; 
ра́дуйся, лука́вство пропове́дников лжеве́рия я́ве 
обличи́вый. 
Ра́дуйся, тве́рдый защи́тник правове́рия яви́вый-
ся; ра́дуйся, лжеслове́сие враго́в Правосла́вия 
сло́вом здра́вым препобеди́вый. 

Ра́дуйся, святы́й благове́рный вели́кий кня́же 
Алекса́ндре.

Кондак 9
Всего́ себе́ повину́в Бо́гови, я́ко раб благи́й и ве́р-

ный послужи́л еси́ Ему́, блаже́нне Алекса́ндре, па́че 
све́рстник твои́х для земли́ твоея́ потруди́вся: те́мже 
и вни́ти сподо́бился еси́ в ра́дость Го́спода своего́, 
Ему́же предстои́ши ны́не, со А́нгелы поя́: Аллилу́иа.

Икос 9
Вити́йствующий язы́к не возмо́гл бы восхвали́ти 

дела́ твоя́, блаже́нне Алекса́ндре, я́же соверши́л еси́, 
полага́я по бра́тии ду́шу свою́: смире́нно у́бо пони-
ма́юще сицева́я исправле́ния твоя́, умиле́нную песнь 
прино́сим ти, глаго́люще: 

Ра́дуйся, братолю́бия христиа́нскаго прии́скрен-

ний ревни́телю; ра́дуйся, Моисе́евы и Па́вловы 
любве́ ко бра́тии подража́телю.
Ра́дуйся, за́поведей Христо́вых я́же о любви́ ве́р-
ный исполни́телю; ра́дуйся, и всех нас в любви́ к 
при́сным ди́вный наста́вниче. 
Ра́дуйся, приме́ром свои́м па́че сло́ва яви́выйся 
стяза́ющихся о насле́дии бра́тии свои́х прими-
ри́тель; ра́дуйся, о бла́ге наро́да усе́рдно в житии́ 
свое́м пеки́йся. 
Ра́дуйся, о́бщаго ми́ра во днех свои́х устрои́телю; 
ра́дуйся, и́згнанного стра́хом наше́ствий тата́р-
ских наро́да своего́ собира́телю. 
Ра́дуйся, безпо́мощных при́сный защити́телю; 
ра́дуйся, ни́щих и а́лчущих пита́телю. 
Ра́дуйся, си́рых си́льный покрови́телю; ра́дуйся, 
ны́не всех скорбя́щих и нужда́ющихся мо́щный 
пред Го́сподом предста́телю. 

Ра́дуйся, святы́й благове́рный вели́кий кня́же 
Алекса́ндре.

Кондак 10
Спасти́ хотя́ ду́шу свою́, ве́дый же, я́ко не иму́ще-

му любве́ к Бо́гу ники́ими же по́двигами и добро-
де́тельми улучи́ти спасе́ние возмо́жно есть, стяжа́л 
еси́ вене́ц доброде́телей, е́же есть любо́вь к Бо́гу, 
Ему́же предстоя́ ны́не, ра́достно вопие́ши: Аллилу́иа.

Икос 10
Царя́ Небе́снаго возлюби́в от всего́ се́рдца 

твоего́, и от всея́ души́ твоея́, и все́ю мы́слию твое́ю, 
прине́сл еси́ Ему́, блаже́нне Алекса́ндре, посреди́ 
многоразли́чных приноше́ний ве́ры и усе́рдия, себе́ 
самого́ в же́ртву жи́ву, свя́ту, благоуго́дну: те́мже 
ублажа́юще тя, вопие́м ти: 

Ра́дуйся, в житии́ свое́м все́ми богоуго́дными 
де́лы Го́сподеви послужи́вый; ра́дуйся, обе́тами 
и́ночества свято́е житие́ свое́ увенча́вый. 
Ра́дуйся, мно́ги хра́мы Бо́жии, безбо́жными разо-
ре́нныя, обнови́вый; ра́дуйся, к просия́нию по́дви-
гов по́стничества оби́тели святы́е созида́вый. 
Ра́дуйся, подвиза́ющихся измла́да в благоче́стии 
ра́ди Бо́га возлюби́вый; ра́дуйся, а́нгельский 
о́браз и себе́ чи́стою душе́ю предызбра́вый. 
Ра́дуйся, в коне́ц жития́ своего́ всего́ себе́ Бо́гу 
посвяти́вый; ра́дуйся, прия́тием схи́мы, с но́вым 
и́менем Алекси́я, всесоверше́нне себе́ Бо́гу 
преда́вый. 
Ра́дуйся, обе́том де́вства чистоту́ се́рдца своего́ 
яви́вый; ра́дуйся, обе́том нестяжа́ния высоту́ ду́ха 
своего́ показа́вый. 
Ра́дуйся, обе́том послуша́ния всеце́лое служе́ние 
свое́ Еди́ному Бо́гу во ве́ки утверди́вый; ра́дуйся, 

к венцу́ му́драго и блага́го кня́зя мзду и́нока 
притяжа́вый. 

Ра́дуйся, святы́й благове́рный вели́кий кня́же 
Алекса́ндре.

Кондак 11
Пе́ние погреба́льное слеза́ми растворя́шеся у 

гро́ба твоего́, блаже́нне Алекса́ндре: лю́дие твои́ 
пла́кахуся о тебе́, со́лнце земли́ Ру́сския, в полу́дни 
заше́дшем, и рыда́ния прерыва́ху умиле́нную песнь 
их к Бо́гу: Аллилу́иа.

Икос 11
Свет сла́вы небе́сныя осия́ тя вско́ре, блаже́нне 

Алекса́ндре, утеша́я пла́чущия лю́ди твоя́: те́мже 
ви́дяще при гро́бе твое́м знаме́ния и чудеса́, сы́нове 
росси́йстии досто́йне призыва́ху тя, я́ко в моли́твах 
предста́теля; мы же, помина́юще ско́рое заступле́ние 
твое́, вопие́м ти: 

Ра́дуйся, уго́дниче Бо́жий, в само́м погребе́нии 
прославле́ние от Бо́га получи́вый; ра́дуйся, 
ско́рый предста́телю наш, его́же призыва́ху отцы́ 
на́ши в ну́ждех и озлобле́ниих. 
Ра́дуйся, в борьбе́ с тата́ры кня́зю Дми́трию 
Донско́му вспоможе́ние яви́вый; ра́дуйся, царю́ 
Иоа́нну на каза́нцы одоле́ние исхода́таивый. 

Ра́дуйся, исцеле́ния многоразли́чныя всем 
подава́яй; ра́дуйся, слепы́м зре́ние моли́твою 
твое́ю возвраща́яй. 
Ра́дуйся, хромы́м, припа́дающим ко гро́бу твоему́, 
хожде́ние да́руяй; ра́дуйся, разсла́бленных 
неможе́ние врачу́яй. 
Ра́дуйся, одержи́мым от бе́сов свобожде́ние 
подава́яй; ра́дуйся, безнаде́жных наде́ждою 
спасе́ния оживля́яй. 
Ра́дуйся, в погу́бльших ра́зум разуме́ние возстав-
ля́яй; ра́дуйся, от гро́ба твоего́ многообра́зныя 
чудотворе́ния при́сно источа́яй. 

Ра́дуйся, святы́й благове́рный вели́кий кня́же 
Алекса́ндре.

Кондак 12
Благода́ть позна́вше, живу́щую в нетле́нных мо́щех 

твои́х, лю́дие влади́мирстии с любо́вию прихожда́ху 
ко святе́й ра́це твое́й и, ра́достно лобыза́юще ю, 
сла́вляху о тебе́ Бо́га, прославля́ющаго святы́я Своя́, 
со умиле́нием вопию́ще Ему́: Аллилу́иа.

Икос 12
Пою́ще доброде́тели и чудеса́ твоя́, ра́достию 

срета́ху и провожда́ху отцы́ на́ши свято́е те́ло твое́, 
егда́, по жела́нию се́рдца в Бо́зе почи́вшаго Петра́ 

Пе́рваго, преселя́хуся святы́я мо́щи твоя́ на но́вое 
ме́сто поко́ища в сла́вном свято́го Петра́ гра́де: и мы 
ны́не, ра́дующеся о небе́сней сла́ве твое́й и обита́нии 
нетле́нных моще́й твои́х в богои́збранном гра́де сем 
со о́неми вопие́м тя: 

Ра́дуйся, росси́йский Ио́сифе, на но́вое ме́сто 
успокое́ния пресели́выйся; ра́дуйся, всех концо́в 
земли́ Росси́йския покрови́телю. 
Ра́дуйся, Петро́ва гра́да благонаде́жное утвер-
жде́ние; ра́дуйся, того́же во бра́нех Небе́сный 
защити́телю. 
Ра́дуйся, се́верныя столи́цы неоцене́нное 
украше́ние; ра́дуйся, тезоимени́тыя тебе́ оби́тели 
сла́во и утвержде́ние. 
Ра́дуйся, наро́ду ру́сскому здра́вие же и спасе́ние 
моли́твами твои́ми подава́яй; ра́дуйся, всех упо-
ва́ние на тя возложи́вших, богому́дрый учи́телю. 
Ра́дуйся, и́ноком, я́ко и́нок, поле́зное, приме́ром 
жи́зни своея́, наставле́ние преподава́яй; ра́дуйся, 
мирски́м лю́дем, я́ко в ми́ре потруди́выйся, к 
доброде́телем общежи́тия руководи́телю. 
Ра́дуйся, нетле́нием свои́м всем нам наде́жду 
Воскресе́ния подава́й; ра́дуйся, всех нас в напа́стех 
и ско́рбех побо́рниче, храни́телю и свободи́телю. 

Ра́дуйся, святы́й благове́рный вели́кий кня́же 
Алекса́ндре.

Кондак 13
О святы́й благове́рный вели́кий кня́же Алекса́ндре! 

От благогове́йных серде́ц приноси́мую ти, а́ще и 
недосто́йную, хвале́бную песнь сию́, приими́ от 
нас, я́ко усе́рдную же́ртву серде́ц, лю́бящих тя и 
ублажа́ющих святу́ю па́мять твою́. Охраня́й всех 
нас моли́твами твои́ми: огради́ хода́тайствы твои́ми 
град твой и вся лю́ди земли́ Росси́йская, да ти́хое 
и безмо́лвное житие́ пожи́вше в ны́нешнем ве́це 
блаже́нство ве́чное насле́дием и ку́пно с тобо́ю и 
все́ми святы́ми вы́ну сподо́бимся воспева́ти Бо́гу: 
Аллилу́иа.

Этот кондак читается трижды.

Икос 1
Со А́нгелы и все́ми святы́ми предстои́ши ны́не 

Христу́, блаже́нне Алекса́ндре, моля́ся о любо́вию 
чту́щих тя: те́мже, помина́юще, я́ко, измла́да 
Христа́ возлюби́в, к небе́сным ду́хом прилепи́лся 
еси́, безпло́тных подража́в житию́, ублажа́ем тя, 
вопию́ще: 

Ра́дуйся, ко́рене благочести́ваго о́трасле пре-
честна́я; ра́дуйся, благове́рия пре́дков насле́д-
ниче. 
Ра́дуйся, доброде́телей отца́ боголюби́ваго 

подража́телю; ра́дуйся, кро́тости и благоче́стия 
ма́терняго прее́мниче. 
Ра́дуйся, вождю́ к Небесе́м ста́да своего́ христо-
люби́ваго: ра́дуйся, в житии́ всех рабо́в Бо́жиих 
дру́же и ревни́телей благоче́стия собесе́дниче. 
Ра́дуйся, преподо́бных ли́ка богосве́тлаго сопри-
ча́стниче; ра́дуйся, ве́ры Христо́вы непобеди́мый 
испове́дниче. 
Ра́дуйся, во́лею му́чениче, сликовству́яй ны́не 
со́нму му́чеников добропобе́дному; ра́дуйся, 
христиа́нскаго упова́ния и любве́ всем нам 
де́вственный пропове́дниче.
Ра́дуйся, уста́вов и чи́на церко́внаго благоле́пного 
ревни́телю; ра́дуйся, ве́рных чад Це́ркви и 
уго́дников Бо́жиих сонасле́дниче. 

Ра́дуйся, святы́й благове́рный вели́кий кня́же 
Алекса́ндре.

Кондак 1
Избра́нному воево́де земли́ Росси́йския, све́тлому 

украше́нию Це́ркве Правосла́вныя, свято́му 
благове́рному вели́кому кня́зю Алекса́ндру Не́вскому, 
похва́льная воспису́юще, я́ко ве́рою враги́, ви́димыя 
же и неви́димыя, победи́вшему, и в ве́ре свое́й, по 
рече́нию апо́столову, доброде́тель, в доброде́тели же 
ра́зум, в ра́зуме же воздержа́ние, в воздержа́нии же 

терпе́ние, в терпе́нии же благоче́стие, братолю́бие 
и любо́вь яви́вшему со умиле́нием и ра́достию 
возопии́м: 
Ра́дуйся, святы́й благове́рный вели́кий кня́же 
Алекса́ндре.

МОЛИТВА.
Ско́pый помо́щниче всех yсе́pдно к тебе́ 

пpибега́ющих и те́плый наш пpед Го́сподем 
пpедста́телю, святы́й благове́pный вели́кий кня́же 
Алекса́ндpе! Пpи́зpи ми́лостивно на ны, недос-
то́йныя, (имя) мно́гими беззако́нии непотpе́бны 
себе́ сотвоpи́вшия, ко святе́й ико́не твое́й ны́не 
пpитека́ющия и из глyбины́ дyши́ взыва́ющия: ты в 
житии́ свое́м pевни́тель и защи́тник Пpавосла́вныя 
ве́pы был еси́, и нас в ней те́плыми твои́ми к Бо́гy 
моли́твами непоколеби́мы yтвеpди́. Ты вели́кое 
возло́женное на тя слyже́ние тща́тельно пpоходи́л 
еси́, и нас твое́ю по́мощию пpебыва́ти коего́ждо, 
в не́же пpи́зван есть, наста́ви. Ты, победи́в полки́ 
сyпоста́тов, от пpеде́лов Ру́сских отгна́л еси́, и на 
нас ополча́ющихся всех ви́димых и неви́димых 
вpаго́в низложи́. Ты, оста́вив тле́нный вене́ц ца́pства 
земна́го, избpа́л еси́ безмо́лвное житие́, и ны́не, 
пpа́ведно венце́м нетле́нным yвенча́нный, на небесе́х 

ца́pствyеши, исхода́тайствyй и нам, смиpе́нно 
мо́лим тя, житие́ ти́хое и безмяте́жное, и к ве́чномy 
Ца́pствию Бо́жию ше́ствие неyкло́нное yстpо́й нам. 
Пpедстоя́ же со все́ми святы́ми Пpесто́лy Бо́жию, 
моли́ся о всех пpавосла́вных хpистиа́нех, да сохpани́т 
их Госпо́дь Бог Свое́ю благода́тию в ми́pе, здpа́вии, 
долгоде́нствии и вся́ком благополýчии в до́лжайшая 
ле́та, да пpи́сно сла́вим и благослови́м Бо́га, в Тpо́ице 
Святе́й сла́вимаго, Отца́ и Сы́на и Свята́го Дýха, 
ны́не и пpи́сно и во ве́ки веко́в. Ами́нь.

ВЕЛИЧАНИЕ.
Величаем тя,/ святый благоверный великий 

княже Александре,/ и чтим святую память твою,/ 
ты бо молиши за нас// Христа Бога нашего.

Чтение акафистов в храме 
Рождества Пресвятой Богородицы

В храме Рождества Пресвятой Богородицы (с. Три Озера, 
Спасского благочиния, Казанской митрополии, Чистопольской 
епархии) каждое воскресенье совершается молитва по соглашению 
– чтение акафиста благоверному князю Александру Невскому 
(о служащих в армии) в 18.00 (по московскому времени). Эта 
молитва является молитвой по соглашению, многие люди молятся, 
находясь в разных местах, в одно и то же время, разъединённые 
подчас большими расстояниями, но объединённые общей церковной 
и частной молитвой.

Заказав акафист в нашем храме, нужно читать его и дома, в тот же 
день и в то же время, что и в нашем храме.

Имеются многие свидетельства от людей, получивших милость 
Божию после чтения акафиста.

Заказать акафист можно непосредственно в храме, а также 
почтовым переводом по адресу: 422845, РТ, Спасский район, с. Три 
Озера, ул. Матросова, д.4, Кавиной Татьяне Николаевне. В разделе 
«сообщения» указать имена и название акафиста. Дополнительная 
информация по номеру: 89274280503.


